
                                 Profesores 

Obxectivos da materia 

O obxectivo central das Prácticas Escolares II é desenvolver de forma reflexiva unha primeira experiencia profesional. Este obxectivo xeral pode desagregarse nos seguintes:

- Integrarse na vida cotiá do centro e participar das diferentes actividades formais e informais.
- Tomar conciencia da complexidade do proceso educativo e da diversidade de factores que interveñen nos procesos de ensino e aprendizaxe.
- Colaborar co profesor titor do centro nos procesos de programación e deseño de propostas de ensinanza.
- Deseñar unidades didácticas e adaptar materiais de aula para impartir diferentes sesións de traballo nas áreas comúns de Educación Primaria.
- Interactuar co profesorado e cos estudantes do centro e demostrar capacidade para comprender os demais e establecer relacións de cooperación.
- Demostrar capacidade de análise e interpretación da vida do centro educativo e da práctica educativa coa utilización dos coñecementos adquiridos ao longo da titulación.
- Elaborar unha Memoria das Prácticas na que se poñan de manifesto capacidades de descrición, análise, interpretación e deseño de materiais educativos. 
Contidos 

As peculiares características das Prácticas Escolares II, entendidas como un período de formación orientado á adquisición de coñecementos e capacidades relacionadas coa práctica profesional, fai que os contidos deban entenderse de forma diferente aos doutras materiais da titulación. A grandes trazos, preténdese que ao longo das Prácticas Escolares os estudantes realicen tarefas relacionadas con:

a) Coñecemento e análise. Coñecemento da estrutura de ciclos e áreas da etapa educativa de primaria. Coñecemento das características, intereses e estilos de aprendizaxe dos estudantes desta etapa. Coñecemento e análise dos textos escolares e materiais didácticos utilizados nos procesos de ensinanza.

b) Planificación. Deseño de unidades didácticas e planificación de procesos de intervención na aula, coa axuda e a orientación do profesor-titor do centro.

c) Actuación. Experimentación e avaliación de materiais didácticos deseñados polos propios estudantes ou adoptados polo profesor-titor. Colaboración co profesor-titor en diversas tarefas de ensino-aprendizaxe.

d) Reflexión. A reflexión sobre a propia práctica e sobre o conxunto das tarefas levadas a cabo durante o período de prácticas é imprescindible para ser capaz de interpretar a práctica á luz das teorías educativas. Este proceso de reflexión e tamén a redacción da Memoria de Prácticas debe realizarse coa axuda do profesor-titor.

e) Redacción da Memoria de Prácticas. Os alumnos deberán presentar unha Memoria de Prácticas, que non excederá as 25-30 páxinas (os anexos contabilízanse á parte), na que deberán contemplarse os seguintes apartados:
- Breve informe sobre o Deseño curricular da área ou áreas para o nivel no que se realicen as prácticas.
- Informe sobre a as actividades docentes/discentes realizadas na aula polo alumno/a en prácticas, xunto cunha reflexión sobre por que se fixo o que se fixo e que outras alternativas podería haber. 
- Presentación da planificación dunha unidade didáctica e de reflexión sobre o seu desenvolvemento. 
- Breve informe sobre outras tarefas e actividades realizadas ao longo das Prácticas Escolares. 
- Breve comentario e reflexión crítica sobre as Prácticas Escolares II: aprendizaxes realizadas, utilidade, a súa valoración e da formación recibida na Facultade.

Competencias 

As competencias específicas que se pretenden desenvolver a través das Prácticas Escolares II son as seguintes:

- Analizar o sistema escolar e a vida dos centros educativos mediante os coñecementos específicos da socioloxía da educación e da organización escolar
- Integrarse na vida xeral do centro, participar nos procesos de planificación e colaborar en distintas tarefas
- Analizar as situacións prácticas de ensinanza á luz das teorías educativas
- Poñer en común e compartir co profesor-titor ideas e estratexias de traballo
- Deseñar propostas de ensinanza con criterios sociolóxicos, epistemolóxicos psico-pedagóxicos e didácticos
- Planificar situacións concretas de intervención na aula
- Interactuar e comunicarse cos estudantes buscando solucións a situacións reais de aula
- Reflexionar sobre a propia práctica, identificar factores que inflúen nela e formular propostas de mellora.
Metodoloxía da ensinanza 

A particularidade das Prácticas Escolares II tradúcese tamén na forma de describir a súa metodoloxía. Esencialmente, nesta materia podemos diferenciar tres grandes momentos:

a) Fase de preparación. Realízase na Facultade por parte do profesor supervisor. O seu obxecto é aclarar e orientar o sentido, secuencia e obxectivos das Prácticas Escolares II

b) Fase de prácticas. Desenvólvese nos centros de ensino primario durante 6 semanas. Durante esta fase desenvólvense as tarefas de coñecemento, planificación, actuación e reflexión.

c) Fase de reflexión final. Desenvólvese na Facultade, unha vez finalizada a estancia nos centros escolares. O seu obxecto é poñer en común as experiencias dos estudantes e orientar a elaboración da Memoria de Prácticas.
Sistema de avaliación da aprendizaxe 

A avaliación das Prácticas Escolares II terá en conta os seguintes aspectos: 
a) Informe escrito do/a Profesor/a Titor/a do Centro, que fará especial fincapé na capacidade docente do/a alumno/a en Prácticas nos ámbitos didáctico curricular e no das relacións cos alumnos e de xestión da aula.

b) Memoria de Prácticas que presente o alumno/a. Na memoria valorarase, máis que a descrición das tarefas, as reflexións e os comentarios sobre o que se fixo e os porqués.

Terase en conta, tamén: a asistencia e a participación na sesión de preparación das prácticas; a información derivada dos contactos persoais cos alumnos/as en Prácticas, no seu caso. 
Para superar a materia Prácticas Escolares II, serán condicións necesarias:
- Titoría previa co profesor/a supervisor/a
- Informe positivo do/a Profesor/a Titor/a
- Presentación da memoria de Prácticas da data sinalada

A cualificación final da materia será o resultado dunha media ponderada das cualificacións do profesor-titor sobre o labor realizado durante a estancia no centro e do supervisor sobre a Memoria das Prácticas.
Tempo de estudos e de traballo persoal que debe dedicar un estudante para superala 

- Horas presenciais do alumnado na Facultade: 20
- Horas presenciais do alumnado no centro de Primaria: 150
- Traballo persoal do alumnado: 240

TOTAL: 400 
Recomendacións para o estudo da materia 

Algunhas recomendacións que realizamos para obter o maior rendemento das Prácticas Escolares II son:

a) DURANTE A FASE DE PREPARACIÓN E REFLEXIÓN:
1.- Asistir ás reunións que se convoquen por parte da Coordinación das Prácticas ou polo profesor Supervisor
2.- Ter en conta as orientacións que se proporcionen tanto desde a Coordinación das Prácticas como por parte do Profesor Supervisor 
3.- Elaborar a Memoria de Prácticas coa achega da perspectiva persoal e tendo en conta as orientacións que se dean para a súa presentación

b) DURANTE A ETAPA DE ESTANCIA NO CENTRO DE PRIMARIA:
1.- Debe respectar as normas que rexen a vida do centro
2.- Calquera dificultade ou problema debe ser posta en coñecemento do Titor do centro e, de ser necesario, do Supervisor ou Supervisora da Facultade
3.- Debe estar aberto/a ás orientacións e suxestións dos mestres e das mestras e adoptar unha actitude de traballo en equipo.
4.- Debe intentar manter relacións cordiais con todos os compoñentes da comunidade educativa: mestres/as, pais e nais, alumnos/as e persoal non docente
5.- Debe cumprir con puntualidade os horarios do colexio

